
ABSTRACT

The cost of managing physical resources such as space in public university stands the
second highest after the cost of staff salary. The management of physical space in
university is somehow not easily manageable due to its dynamic nature which
constantly changes with the increase in the number of students and staff. In view of
that, an effective space management is an important agenda in order to be in line with
the government direction for prudent spending. This research focuses on the
utilization of space for teaching and learning at University Tun Hussein Onn of
Malaysia by auditing, identifying and subsequently developing a Space Charging
Model for an effective space management. The research employs a combination of
quantitative and qualitative analysis approaches. The methodology of the study was
conducted by auditing the utilization of space for teaching and learning administered
by the Academic Centre, and subsequently comparing the finding against its actual
usage. As much as six formulas had been used for auditing purposes which
comprised of frequency of booking, frequency of use, utilization (occupied),
optimum utilisation, used but not booked, booked but not used in determining the
actual usage trend of the teaching and learning space. In developing the Model, the
element of cost per square meter of each space has been computed and used as the
basis of its development. The costs involved are that of management and operation,
costs of utilities, maintenance, cleaning and landscape management. The audit
analysis shows that some of the lecture rooms at the G3 Complex are underutilized.
The results of interview however disclose that the space use is at optimum level and
as such space inadequacy becomes an issue. The proposed Model is considered ideal
for adoption in the public universities as it proposes that penalties be imposed to the
head of centers who does not manage the space optimally. However, Space Charging
Model is beneficial in educating users that space acquisition does not come free and
that being the concern, it encourages the users to optimize its utilization either
through sharing or renting it to other parties as it can generate income to the

university.

ABSTRAK

Kos pengurusan sumber fizikal seperti ruang merupakan komponen kedua tertinggi
selepas kos pembayaran gaji kakitangan di sesebuah universiti awam. Pengurusan ruang
fizikal di universiti juga bukanlah satu perkara yang mudah ditangani kerana ia
dianggap dinamik dan sering berubah sejajar berkembangnya pertambahan bilangan
pelajar dan staf. Dengan demikian pengurusan ruang yang efektif menjadi agenda
penting selari dengan arahan kerajaan ke arah perbelanjaan berhemat. Kajian ini
memfokuskan kepada penelitian terhadap  penggunaan ruang pengajaran dan
pembelajaran di Universiti Tun Hussein Onn Malaysia serta mengenal pasti dan
membangunkan sebuah model pengurusan ruang yang dikenali sebagai Model Caj
Ruang. Rekabentuk kajian adalah berbentuk pendekatan kuantitatif dan dimantapkan
dengan pendekatan kualitatif. Metodologi kajian dijalankan melalui pelaksanaan audit
ke atas penggunaan ruang pengajaran dan pembelajaran yang diselaraskan oleh Pusat
Pengajian Akademik, dibandingkan dengan penggunaan sebenar ruang pengajaran dan
pembelajaran tersebut. Sebanyak enam formula digunakan dalam pengauditan ini iaitu,
kekerapan tempahan, kekerapan penggunaan, kepenghunian, pengoptimaan, guna tanpa
tempahan dan tempah tapi tidak digunakan bagi melihat trend penggunaan sebenar
ruang pengajaran dan pembelajaran. Bagi mencapai objektif kedua pula iaitu
pembangunan Model Caj Ruang, elemen kos semeter persegi bagi setiap ruang telah
dianalisis. Kos-kos yang terlibat termasuklah kos pengurusan dan operasi, kos utiliti dan
penyenggaraan, pembersihan ruang, pencucian bangunan dan pengurusan landskap.
Analisis kos semeter persegi ini dijadikan asas dalam membangunkan Model Caj
Ruang. Analisis audit yang dijalankan menunjukkan sebahagian ruang kuliah di
Kompleks Bangunan G3 berada pada tahap tidak optimum. Hasil temubual pula
menunjukkan penggunaan ruang adalah optimum dan isu ketidakcukupan ruang
menjadi isu utama. Model Caj Ruang adalah satu model yang dianggap terlalu ideal
untuk dilaksanakan di universiti awam kerana ia menyarankan penalti dikenakan ke atas
Pusat Tanggungjawab yang tidak menguruskan ruang secara optimum. Model Caj
Ruang dilihat bermanfaat dalam mendidik pengguna bahawa pemilikan ruang bukan
perkara percuma dan ia mendorong pengguna untuk mengoptimum penggunaan samada
secara perkongsian atau disewakan kepada pihak yang memerlukan di mana ia boleh

menjana pendapatan kepada universiti.

BAB |

PENGENALAN

1.1  Latar Belakang Kajian

Pengurusan ruang merupakan salah satu daripada komponen penting dalam
pengurusan fasiliti. Pengurusan ruang juga penting dalam memastikan kejayaan
sesebuah organisasi dalam mencapai matlamat serta objektif organisasi (Abdul
Hakim Mohammed, 2006). Bagi mencapai sesuatu objektif organisasi, ruang
perlulah diuruskan secara efektif. Pengurusan ruang adalah amat penting bagi mana-
mana organisasi khususnya bagi sesebuah kampus institusi pengajian tinggi awam.
Mengikut statistik, perbelanjaan bagi memiliki serta menguruskan ruang bangunan
merupakan perbelanjaan yang tertinggi dalam kebanyakan organisasi atau
pertubuhan (National Audit Office, 1996).

Penggunaan ruang yang efisien dan efektif akan mengurangkan kos
perbelanjaan sesebuah organisasi dan dalam masa yang sama dapat meningkatkan
tahap produktiviti organisasi (National Audit Office, 1996). Menurut National Audit
Office (1996) juga dalam kajiannya mendapati bahawa pengurusan ruang bagi
institusi pengajian tinggi adalah lebih kritikal berbanding lain-lain organisasi. Oleh
yang demikian, pengurusan ruang dan fasiliti dalam sesebuah organisasi khususnya
di Institusi Pengajian Tinggi perlu diberi penekanan agar ia mencapai matlamat yang
disarankan kerajaan iaitu pengurusan yang berhemah bagi pengurusan harta awam.
Pengurusan fasiliti merupakan penyelarasan fizikal di tempat kerja antara orang
ramai dan juga pekerjaan dalam sesebuah organisasi. la merupakan integrasi antara
pentadbiran perniagaan, seni bina, dan sains kejuruteraan. Pengurusan fasiliti
merangkumi semua aktiviti berkaitan perbadanan yang beroperasi. la termasuklah

kedai-kedai runcit, kompleks sukan, penjara, bangunan-bangunan pejabat, hospital,



hotel, perbadanan runcit, dan lain-lain organisasi yang menjana pendapatan (US
Legal, 2005).

Sesebuah organisasi perlulah mempunyai satu mekanisme bagi menguruskan
ruang secara cekap dan efisien. Perancangan bagi pengurusan ruang diperlukan bagi
memastikan ruang yang diuruskan menjadi lebih teratur dan juga tersusun.
Perancangan ruang (space planning) merupakan keputusan untuk menetapkan
penggunaan dan peruntukan ruang bagi cadangan penggunaan. Sebagai contoh, satu
jawatankuasa perancangan ruang perlu dibentuk untuk mencadangkan keperluan
pengajian ruang baru bagi ruang tamu, bilik-bilik persidangan, dan pejabat-pejabat
yang pelbagai saiz (Business definition, 2004).

Perancangan ruang akan memudahkan pengurusan tertinggi organisasi untuk
membuat sesuatu keputusan dalam pengurusan ruang. Pengurusan ruang melibatkan
empat elemen utama iaitu mengenal pasti atau mengkatalogkan ruang (inventori),
menilai penggunaan ruang serta menguruskan ruang dan merancang keperluan masa

depan organisasi.

1.2  Penyataan Masalah

Implikasi kos berkaitan sumber-sumber fizikal dalam sesebuah organisasi seperti
Institusi Pengajian Tinggi (IPT) adalah sangat besar. Namun sehingga Kini,
kebanyakan pentadbiran IPT dan juga dari organisasi sektor awam yang lain
terutamanya dari negara Asia masih belum memahami peranan dan sumbangan
sumber fizikal ini kepada organisasi mereka. Sumber fizikal ini merupakan aset yang
berharga dan boleh menjanakan pendapatan organisasi sekiranya diuruskan dengan
berkesan (Ahmad Fauzi, 2005).

Kenny & Foster (1985) menyatakan bahawa kos-kos yang berkait dengan
sumber fizikal merupakan bajet yang kedua penting selepas kos gaji kakitangan di
Institusi Pengajian Tinggi. Menurut Polytechnics and Colleges Funding Council &
University Funding Council (PCFC & UFC), (1992) & Hammer (1988), kos-kos ini
dianggarkan mencecah 20-30% daripada kos belanjawan tahunan organisasi.
Kepentingan kos-kos untuk membina dan memperolehi, menyelenggara dan

menggunakan tidak wajar dipandang ringan. Marsh & Griffith (1985) menyatakan



kos operasi ruang akademik untuk seorang pelajar adalah kira-kira US$2,000.00
setiap tahun. Maklumat tersebut menunjukkan kos ini menyamai dengan kos ruang
bagi seorang pekerja di organisasi korporat (Hammer, 1988). Dalam tahun 1980an
pelaburan dalam sumber-sumber fizikal IPT di USA bernilai US$300 bilion
(Middleton, 1989). Untuk sesi tahunan 1987-88 kos penyenggaraan dan kos operasi
tahunan dianggarkan melebihi US$8 bilion. Tren ini bukan sahaja melibatkan IPT
luar negara malah IPT di Malaysia seperti Universiti Tun Hussein Onn Malaysia
sendiri menanggung purata kos penggunaan elektrik mencecah RM 700, 000 sebulan
atau RM 8.6 juta setahun dan purata penggunaan kos operasi dan penyenggaraan
bangunan bagi tahun 2009 adalah RM25 juta (Pejabat Pembangunan Hartabina
UTHM, 2009). Begitu juga dengan Universiti Teknologi Malaysia terpaksa
menanggung beban kos operasi bangunan sebanyak RM 56 juta setahun. Kos-kos
berkenaan boleh dijimatkan jika melalui pengurusan yang berhemah (Ahmad Fauzi,
2005). Namun begitu, berdasarkan laporan utilization Institusi Pengajian Tinggi
2002, ruang pengajaran dan pembelajaran hanya diguna pada tahap 54 peratus sahaja
pada setiap minggu.

Memandangkan Kini terdapat lebih 20 IPTA (universiti, kolej universiti,
politeknik) di negara ini, dianggarkan operasi tahunan IPTA yang ditanggung oleh
Kementerian Pendidikan mencecah RM1 bilion. Nilai yang sebegini adalah besar
bagi negara yang sedang membangun seperti Malaysia. Seandainya sumber fizikal
ini dapat diuruskan dengan sewajarnya secara efisien dan efektif, ia berpotensi
membantu IPT melaksanakan dan mencapai matlamatnya terutama di dalam cabaran
kekurangan bajet serta tuntutan masyarakat dan stakeholders tentang fungsi IPT
sebagai pusat ilmu dan pemangkin ekonomi. Sebaliknya pula, sekiranya sumber
fizikal ini tidak diuruskan dengan sewajarnya secara efisien dan efektif, ia akan
memberikan masalah dan menambahkan beban organisasi untuk meneruskan
perjalanan memenuhi misi dan objektif organisasi tersebut (Ahmad Fauzi, 2005).

Memandangkan tradisi pembiayaan IPT ditanggung sepenuhnya oleh
kerajaan atau agensi-agensi tertentu maka organisasi berkenaan juga lewat atau
lambat dalam menerima perubahan budaya korporat. Justeru itu perkara
mengoptimakan sumber-sumber juga lambat diterima atau dipraktikkan. Seperti di
organisasi-organisasi lain, tiada ruang di universiti patut dianggap percuma.
Walaupun IPT mendakwa mereka mempunyai kekurangan ruang pembelajaran
namun Wamer dan Leonard (1992) menjelaskan bahawa kebanyakan institusi IPT



tidak mengoptimakan penggunaan sumber fizikal mereka; seperti penggunaan yang
rendah pada sesi pembelajaran, tidak digunakan pada waktu petang, malam, cuti dan
cuti semester. Sumber-sumber fizikal yang ada di IPT sebenarnya boleh digunakan
olen badan luar pada waktu tersebut dengan cara disewakan untuk tujuan
penyelidikan, pengajaran dan interaksi sosial untuk badan luar dan masyarakat
sekitarnya.

Perubahan yang berlaku seperti pertambahan bilangan pelajar yang
meningkat menjadi perkara yang sukar untuk ditandatangani oleh pengurus fasiliti.
Pertambahan pelajar menyebabkan pertambahan ruang diperlukan. Penggunaan
ruang jika tidak diurus secara sistematik boleh menyumbang kepada pembaziran
ruang. Pembaziran ruang berlaku apabila kos-kos yang terlibat dengan ruang seperti
kos elektrik, pembersihan, penyelenggaraan dan lain-lain kos yang berkaitan dengan
penggunaan ruang tidak digunakan dengan sebaiknya. Pengurusan ruang dianggap
penting bukan sahaja dari segi pengoptimaan tetapi juga berkaitan dengan kos
operasi penyenggaraan. Dengan maksud yang lebih mudah, kos operasi dan
penyenggaraan akan meningkat selari peningkatan penggunaan ruang. Seperti
kenyataan Lawrence (1989) dan Williams (1994), ruang merupakan pemangkin
kepada kos-kos operasi yang lain. Semakin banyak ruang digunakan maka semakin
banyak kos tenaga, operasi, pencucian serta kerja-kerja pembaikan diperlukan.

Tumpuan yang serius terhadap pengurusan sumber-sumber fizikal merupakan
antara agenda utama bagi IPT-IPT di USA kerana sistem IPT di USA lebih dinamik
dan lebih pro-aktif kerana terdapat banyak IPT bukan dibiayai oleh kerajaan dan
mereka menguruskan institusi tersebut secara business-like. Negara ini terlebih
dahulu menghadapi pelbagai masalah yang sedang dihadapi seperti kemelesetan
ekonomi, pertambahan bilangan pelajar jika berbanding dengan negara-negara lain
dan hubungan IPT dengan komuniti, industri dan badan perdagangan telah dijalin
lebih awal. Justeru itu mereka lebih peka dengan permasalahan yang kini dihadapi
oleh negara-negara lain. Dalam mengharungi arus demikian, IPT-IPT dan juga
organisasi-organisasi yang besar menubuhkan kesatuan atau jawatankuasa
pengurusan sumber fizikal untuk membentuk kerjasama dan berkongsi pengetahuan
di dalam menghadapi cabaran yang sama. Antaranya adalah seperti Ohio State
University Space Planning Advisory Committee, US Council of Educational Facility
Planners, Association of Physical Plants Administrators of Colleges and Universities
(APPA), UK National Health Service (UK) Facilities Management dan pelbagai lagi.



Malang sekali pertubuhan seperti ini tidak wujud di negara kita, sama ada di
peringkat kebangsaan mahu pun antara beberapa IPT (Ahmad Fauzi, 2005).

Pembaziran juga berlaku di premis kerajaan dan swasta di Malaysia di mana
penggunaan elektrik seperti penghawa dingin yang dibuka secara berterusan
walaupun tiada orang yang menggunakannya. Menurut Menteri di Jabatan Perdana
Menteri, Tan Sri Dr Koh Tsu Koon, pembaziran tenaga elektrik terutama di
bangunan kerajaan dan swasta semakin serius apabila penghawa dingin dibuka
selama 24 jam dan berterusan selama tujuh hari seminggu. Sungguhpun begitu
sesetengah pejabat kerajaan tidak beroperasi pada hari Sabtu dan Ahad namun sistem
penghawa dingin masih tidak dimatikan (Berita Harian, 2009).

Oleh kerana pengurusan fasiliti merupakan sumber yang sangat penting, satu
konvensyen telah diadakan bagi menyediakan rangka kerja baru yang lebih cekap
dan berkesan dalam usaha meningkatkan lagi pengurusan aset dan fasiliti negara.
Datuk Seri Abdullah Ahmad Badawi menyarankan perlu diwujudkan satu platform
yang akan menjadi asas pelan tindakan yang akan mengandungi garis panduan yang
jelas serta peraturan terperinci merangkumi sistem pengurusan kesemua aset dan
fasiliti negara (NAFAM, 2009).

Beliau juga menyarankan semua jabatan kerajaan menubuhkan unit pemantau
untuk membuat pemeriksaan berkala ke atas semua aset dan fasiliti yang disediakan
di pejabat masing-masing untuk memastikan ia sentiasa diselenggara dengan baik.
Abdullah berkata penjawat awam di jabatan masing-masing boleh dilantik
menganggotai unit pemantau untuk membuat pemeriksaan kerana aset dan fasiliti di
pejabat perlu sentiasa dipastikan dalam keadaan bersih serta selamat bagi mengelak
sebarang perkara tidak diingini. Beliau berkata budaya penyelenggaraan dalam
kalangan rakyat negara ini masih rendah dengan kebanyakannya masih
mengamalkan sikap "tidak kisah™ dalam menjaga aset dan fasiliti yang disediakan
(Berita Harian, 2007).

Dengan perubahan yang pantas seperti pertambahan bilangan pelajar dari
masa ke masa, diikuti dengan pertambahan staf dan lain-lain fasiliti mewujudkan
pengurusan ruang yang efektif dan optimum amat penting. Penggunaan yang tidak
optimum kemungkinan boleh dikenakan caj. Oleh yang demikian, kajian ini
bertujuan untuk mencadangkan kaedah atau model yang boleh digunapakai bagi

pengurusan ruang yang efektif dan optimum.



1.3 Persoalan Kajian

(1) Apakah tahap penggunaan ruang pengajaran dan pembelajaran yang
optimum di UTHM?

(i) Bagaimanakah bentuk model pengurusan ruang yang berkesan?

1.4 Objektif Kajian

Kajian ilmiah ini dijalankan untuk mengkaji masalah pembaziran ruang dan juga
penggunaan ruang yang tidak optimum. Antara objektif-objektif kajian yang perlu
dicapai adalah seperti berikut:

(i) Mengenal pasti tahap penggunaan ruang pengajaran dan pembelajaran

yang optimum di UTHM.

(i) Membangunkan model pengurusan ruang ke arah pengurusan ruang

yang optimum.

1.5  Skop Kajian

Kajian ini dijalankan dengan memfokuskan kepada ruang pengajaran dan
pembelajaran iaitu Kompleks Bangunan G3 di kampus induk Universiti Tun Hussein
Onn Malaysia (UTHM). Justifikasi pemilihan Kompleks Bangunan G3 adalah ianya
merupakan satu kompleks pengajaran dan pembelajaran yang lengkap berkapasiti
lebih 300 pelajar dan dilengkapi dengan fasiliti pengajaran dan pembelajaran.

